
· Nid yw’r Beibl yn trafod defnyddio cyffuriau cyfoes. (Yr unig gyffur yn y Beibl yw alcohol*). Gellid dadlau felly nad oes unrhyw waharddiad ar ddefnyddio cocaine, heroin, ecstasy (MDMA) neu methamphetamines (Meth).  Ond, mae synnwyr cyffredin ac egwyddorion Beiblaidd yn cyd-weithio i ddweud nad yw defnyddio cyffuriau anghyfreithlon  yn gywir nac yn dderbyniol. 

Rhesymau dros beidio â defnyddio cyffuriau angyfreithlon.
· Mae defnyddio cyffuriau mewn gwledydd fel yr Iseldiroedd yn gyfreithlon. Ond mae egwyddorion ehangach i’w cael yn y Beibl sy’n ceisio lles pobl ac yn eu gwarchod rhag iddynt niweidio ei hunain.  Mae Duw eisiau i bobl ofalu am bopeth mae Duw wedi rhoi iddynt, gan gynnwys eu cyrff (1 Cor.6:19-20). 
· Mae cyffuriau anghyfreithlon yn peryglu ein cyrff a’n meddyliau.  Mae cofnod o’r Unol Daleithiau (National Institute for Drug Abuse: NIDA) yn dweud bod problemau iechyd ac oriau gwaith coll yn gysylltiedig â chyffuriau angyfreithlon, yn costio $33 biliwn y flwyddyn.
·  Mae pob math o broblemau iechyd yn cael eu hachosi gan gyffuriau angyfreithlon.  Mae’r ymchwil diweddaraf yn cysylltu schizophrenia a pharanoia â defnydd o ganabis cryf (skunk). Yn y sefyllfaoedd gwaethaf mae pobl yn marw ar ôl cymryd gormod o’r cyffur neu yn lladd eu hunain oherwydd bod eu meddyliau wedi drysu. 
· Mae teuluoedd hefyd yn cael eu difetha oherwydd y niwed mae bod yn gaeth i gyffur angyfreithlon yn ei achosi.  Mae gofalu a gwarchod ein teuluoedd yn egwyddor Feiblaidd nad oes posib ei chyflawni yn iawn gan unigolyn sy’n gaeth i gyffuriau (1 Tim.5:8). 

· Mae’r Beibl yn annog Cristnogion i fod yn wyliadwrus, disgybledig a doeth (2 Tim. 4:5; 1 Pedr 1:13). Mae’n amhosibl gwneud hyn os yw ein meddyliau wedi drysu gan gyffuriau. Mae’r Beibl yn glir na ellir gwasanaethu dau Arglwydd. Os yw person yn gaeth i gyffuriau anghyfreithlon dyna yn amlwg brif ffocws eu bywyd. Dylai Cristnogion osgoi cyffuriau anghyfreithlon am nifer o resymau amlwg ond mae hwn yn un o’r pwysicaf. 
Helpu eraill
· Mae rhoi cymorth i eraill yn egwyddor Feiblaidd bwysig. Rhaid dweud y gwir, a chynnig cyngor sy’n brifo yn y tymor byr weithiau i fod yn gyfaill da (Diar.27:6).
·  Dylai Cristnogion osgoi defnyddio cyffuriau anghyfreithlon a hefyd cynghori eraill i beidio gwneud hynny. Os oes ffrind yn defnyddio cyffuriau anghyfreithlon, rhaid gweithredu er ei les drwy rannu’r gofid gyda meddyg neu oedolyn addas.

Cyfraith Gwlad

· Mae Cristnogion dan orchymyn i ymostwng i gyfreithiau a rheolau gwledydd a llywodraethau (Math. 22:21; 23:2-3; Titus 3:1). Dim ond pan mae cyfraith gwlad neu reolau sefydliad yn groes i ewyllys Duw y gall Cristion wrthod ufuddhau (Act.5:29). 

· Mae’r safon mae Duw yn ddisgwyl gan Gristnogion yn uchel, hyd yn oes os teimlir bod rhywbeth yn annheg , fel peidio â defnyddio channabis/marijuana rhaid plygu i’r drefn.

·  Mae galw ar Gristnogion i fyw tu hwnt i gerydd rhag bod yn achos tramgwydd i bobl eraill a’r ffydd Gristnogol (1 Cor.10:32; 2 Pedr 3:14). Mae torri cyfraith felly, wrth ddefnyddio cyffuriau anghyfreithlon, yn groes i ddymuniadau Duw.

Testunau Trafod

1. Beth yw’r rhesymau dros ddechrau defnyddio cyffuriau anghyfreithlon?

2. Gan bwy allwn ni dderbyn gwybodaeth ynglŷn â pheryglon cyffuriau anghyfreithlon?
3. Sut mae cynorthwyo pobl sy’n gaeth i gyffuriau?
Cyffuriau


Y Fframwaith Cristnogol

Noddwyd gan Ebeneser, Caerdydd (Cynllun Agape)

